
Bv8ku7 Kejadian  

A8da7 Di9 Da8du7 Taui7e9 Ba9 

FASAL 6  

Ty7 fai6 sv4 fe7 ba8 se9 du8e9 ba9  

1  Dy4be7 ty7 a7se9 dy4dau4 so6 bi7 da8dv9, ty7 ka6di8 be7 baui8 da8dv9, af5ty9 bv8ke7, by7.8.  

2  Bi7 da8dv9, ty7 ‘fi9 fv3 A8da7 be8sy9’ dy4 y7 be8, bi8fa7e9, a7se9 be5. Dy4be7 ty7 ‘fai6 fi9’ dy7 y7 be8, bi8fa7e9, 

by7fi9 be5. Be4 da8dv9, ty7 fi9 fv3 A8da7 be8sy9 ba8e9 a7se9 ty7 fai6 fi9 si6 fvy6 a7se9 doe9. Doe4 be7, fi4au7 

da9ki3 be7 da7be8, a7se9 be4dy4 si6 fai9fa9ba4 de7 o9. Si6 fvy6 au7 be7 v4 tai4 de7y9, te8bai5 de8de7 sa4dy4 

o9 a9.  

3  A7se9 dy4dau7 se9 du7 da8dv9, A8da7 au7 sai7 ba9 bi8fa9. “Ai6a9! Dy4dau7 be9se9, A9 v4 sai7 O8sy9 to6 fi4au7 

ty7 fai6 bai9 de8 ai9 y3. Ty7 fai6 ba7bv9 di9 a5 bv9 be9se9, au7 sv4 di9 120 biy2 da8dv9, su4 by3.” A7se9 

dy4dau4 bi8fa9.  

  

4  Dy4 ty7 fi9 so6 A8da7 be8sy9 a7se9 ty7 fai6 fi9 si6 fvy6 a7se9 o7 da8dv9, a7se9 bv8 du8 be7, so6 bi7 da8dv9, so6 

av7bv9 fi9 a8fa7.8 sa4 baui3. So6 fi4au7 av5ba7 tui4be7y9, e9 bi8 au7sy9 u6 bi8fa7 be8y9, fai9fa9ba4 de7y9, 

by7by9 du7be7, baui3. So6 fi9 dy4dau4 de7y9, a7se9 u6 be5. Dy4be7 be3di9e8 sa4dy4 fi4au7 be5.  

5  A7se9 u6 be4 da8dv9, A8da7 Sai7Be5 a7se9 ty7 fai6 fi9 av7ta7 doe7 da8dv9, ty7 sv4tai7 i8si4ba7 be4 fe7be4 du3. 

Dy4be7 di9 au7 be7 v4 da3 de7y9, av8 fe7 ba8 du8be7, sv4tai7 v4 da3 de9. Dy4da8dv9 A8da7 be7 doe9.  

  

6  A7se9 doe8 be7, “Ty7 fai6 ba7bv9 A9 taui7 ae2 bi7 di7 y3.” dy4dau4 v4 bi8fa9. Dy4dau4 v4 bi8fa7 da8dv9, ty7 

fai6 bv8 v4 y8 se9 du3.  

7  Ty7 fai6 bv8 v4 y8 se9 du8 da8dv9, Au7 a7se9 ba9 bi8fa9 “Ty7 fai6 Bv6 taui7 du7be7, A9 sa4dy4 fa3fu7 ai2 se5. 

Dy8 ai2 da8dv9, ty7 fai6 bv8ke7, di9 a5 bv9 bv8ke7, di9 a5 kay8 du8e9 bv8ke7, du3si7 bv8ke7, fa3fu7 ai2 se5. 

Bv6 taui7 di8 du7be7, A9 be4 v4 fe7 ba8 de9. Bv6 sa4dy4 fa3fu7 di9fe7 bv8ke7, ai2 se5.” A8da7 a7se9 dy4dau4 

bi8fa9.  

8  Di4du7be7 Nuh ba7bv9 A8da7 a7se9 doe8 be7.8, v4 fa9si3 be7, v4 bvy9.  

Nuh sv4 A8da7 av8 vy3 be7 du8e9 ba9  

9  Nuh so6 av7bv9 bv8ke7, bi6 av7bv9 bv8ke7, bi6ta9 av7bv9 bv8ke7, av8 ai7fi9 be7, bi8fa7 se9 i7e9, bi8 by7 ai9y5. 

Nuh ba7bv9 da9ki3 du3. A7se9 ty7 fi9 au7 av7ta7 fe6si6 be7 a5 ba9be7 du8e9, av7ta7 du8 be8, sv4tai7 da9ki3. 

Av8 fei4 de7 ae5. Dy4be7 A8da7 bv8ke7, av8 vy3 be7, du3.  

10  A8da7 bv8ke7, av8 vy3 be7 du8 da8dv9, so6 baui7.8 be7, bi9. Sem boe5 Ham boe5 Yafet boe5 by7by9 

du7be7, bi9.  

A8da7 di9 fa3fu7 ai2 se5. Dy4da8dv9 Nuh sy9 fv7 si5 fo7 taui7e9 ba9  

11  Dy4be7 a5 fa3fu7 ty7 fi9te6 fa3fu7 sa6oe3 ba8 se9 du3. Fa3fu7 av8 di8 se9 du3. Av8 fe7ba8 se9 du3. Dy4da8dv9 

a5 fa3fu7 ty7 fa3fu7 fe7ba3.”  

12  Ty7 fa3fu7 fe7ba3 da8dv9, A8da7 a7se9 doe8 be7.8, “Y5 ty7 fi9te6 fa3fu7 sa6oe3 ba8 y3. A5 fi4au7 fe7 be9.” 

A7se9 dy4 y7 be8, ty7 fa3fu7 bi8fa9. A5 fa3fu7 ty7 fa3fu7 fe7ba8 be9se9, Au7 dy4dau4 doe8 be7, bi8fa9.  

13  Dy4be7 A8da7 a7se9 Nuh foi5. “Di9 a5 kavy6 se9 du8e9, Bv6 ai2 se5. Di9 fi9te6 a2 fe7 be4 av8 sa8 se9 du8 

be9se9, Bv6 ai2 se5. Dy8 a5 bv8ke7, di9 a5 bv9 fa3fu7 Bv6 ai2 se5.  

14  Di4de8 di9 sa4dy4 fv7 si5 fo7 bi7si9 taui7 dy3. U8 o7su4 gofir by7by9 du7be7, fv7 si5 fo7 be4 taui7 dy3. Dy8 di9 

taui7 da8dv9, fv7 si5 fo7 ta9bi2 bv9 bv8ke7 dei8 fav8fvy8 dy3. Dy4be7 dei8 ka4 te4di8 o8sy9 di9 a7se9 u6 di9 

ko3 tai5 fai9fa9ba4 de7y9, be4 fa9bi7 da8dv9, ta9bi2 bv9 by7fi9e9, fa9bi7 se9 du8 dy3.  

15  Fv7 si5 fo7 di9 davy7 se5. Dy4da8dv9 fv7 tai9 baui8 be7.8, a7bi4 fai9fa9ba7 se9 be8sy9 300 be4 baui8 be7, be8 

be4 fvy8 dy3. Dy8 a4du8 by7fi9 a7bi4 50 baui8 be7, ta7 boe6 dy3. Dy8 di9 dei8 tai7 da8dv9, te4 a4du8 baui8 

a7bi4 fai9fa9ba7 se9 30 baui8 be7, bi9baui8 bi7 dy3.  

16  Dy4be7 dei8 ka4 fe6 be8 toe4 de7y9, bi7si9 bi9bay2 bi7 dy3. Dei8 ka4 sa4dy4 a7bi4 bi7si9 te4 a4du8 bi9bai5 

fai9fa9ba4 be7, bi7 dy3. Dy8 dei8 ui8 fi8 fai9fa9ba4 de7 bi9be7 tai7 dy3. Dy8 ui8 by8 bo4du8 ay7 dy3. Dy4be7 

ta9bi2 bv9 tay6 baui7.8 ba8 dy3. Ta9 bv8ke7, tay6 bei7 ta9o8sy9 bv8ke7, tay6 bi9bai5 de7y9, bv8ke7, bay7 dy3.  

17  Fv7 si5 fo7 ba7bv9 y7 Bv6 a5 bi4 kay8 toe4.7 se5 da8be7.8, di9 bv8 foi5. Di9 da6 da8 a4du8 bay2bai5 a2 kavy6 

se9 du8e9, Bv6 ai2 se5. A9 to6 so7dy4 y7 ae5. Di9 a5 o8sy9 Bv6 fa3fu7 ai2 se5.  

18  Dy4be7 di9 ba7bv9 Bv6 bi7 se5. Di9 Bv6 to6 di8 ai9 y3. Di9 Bv6 bvy7e9, bi8 fi4au7 by5. Dy4be9se9 fv7 si5 fo7 

taui7.8 be7.8, ta9bi2 bai6 dy3. So6 du7sy9 bv8ke7, si6 du7sy9 bv8ke7, si6 so6 du7sy9 bv9 bv8ke7, fa3fu7 da8 fv7 

ui8ta7 bi5bai6 dy3.  

19  Dy8 da9 bai6 da8dv9, di9 a5 kavy6 se9 du8e9, ba7bv9 te8du7 di9 de3, a9bv9 ai4 bi7si9 fav9 bi7si9, a9bv9 ai4 

bi7si9 fav9 bi7si9 bi9fi9ba6 de7 dy4dau4 o7 se9 i7 dy3. Di9 a5 bv9 dy4sy7 fi4au7 ai2 fe7.8. Fav8 a9 sy9 be4dy4 

be4 fe6si6 be7, bi7 bv3.  

20  Dy8 du3si7 fi9 te8bai5 de8de7 di9 a5 du8e9, fi9 te8bai5 de8de7, di9 a2 kavy6 se9 du8e9, fi9 te8bai5 de8de7, 

a9bv9 ai4 bi7si9 fav9 bi7si9, a9bv9 ai4 bi7si9 fav9 bi7si9 bi9fi9ba6 de7 vy3 be7, da8bai6 dy3. Dy4sy7 ai2 fe7.8.  

21  Dy4be7 di9 sa7 bv9 du7sy9 bv8ke7, di9 sa7 bv9 di9fe7 bv9 bv8ke7, a9fa6 dy3. Te8du7 di9 du8be7 da9 be7 sa3, 

ba7bv9 fa3fu7 a9fa6 dy3.” A8da7 a7se9 dy4dau4 Nuh foi5.  

22  Foi4 da8dv9, Nuh be4dy4 fai9fa9ba4 de7 taui9. A7se9 A8da7 ba9 bi8fa7e9, fai9fa9ba4 de7 taui9.   

FASAL 7  

Da7to8 fv7 si5 fo7 da8bai6e9 ba9  

1  Dy4be7 A8da7 Sai7Be5 a7se9 Nuh foi5. “Di9 sa4dy4 ty7 du7sy9 bv8ke7, fv7 si5 fo7ta7 bi5bai6 dy3. Da9 fai6 da6 

av7ta7 fe6si6 be7, du8e9, Bv6 doe7 da8dv9, di9 by7by9 du7be7, sv4 da9ki3 du8 be9se9, sa4dy4 bai6 dy3.  

2  Dy8 di9 bai6 da8dv9, da7to8 di9 fe7 fav9ko9 ae7y9, A9 be7 u6 da9ki3 ba8 be7, bvy7e9 by7by9 du7be7, dy4sy7 

sv4 fav9 bi7si9 ai4 bi7si9 da8bai6 day3. Fav9 tu8i7u7 ba8 be7, ai4 tu8i7u7 ba8 be7, da8bai6 dy3. Di4du7be7 di9 

fo8 de7 A9 be7 doe4 av8y9, fa3fu7 sv4 fav9 bi7si9 ai4 bi7si9 vy3 be7, da8bai6 dy3.  

3  Dy8 du3si7 ba7bv9 by7fi9 fai9fa9ba4 de9. Fav9 tu8i7u7 ai4 tu8i7u7 dy4dau4 o7 dy3. Dy4sy7 ai2 fe7.8. Sy9 fi4au7 

be4 bv3.  

4  Da9 da6 u8 tu8i7u7 be7 ta8 da8dv9, A9 bi8 i8si4ba7 be4 boe2e9, be4 y3. Dy8 boe2 da8dv9, ba7 du7e9, u8 

e7ba3fu7du3 be4 ta8 by3. Bi9be8 sa4dy4 o3tu7 da3ba3, da8fai5 da3ba3, sa4dy4 ba7 by3. Bi8 ba7 da8dv9, di9 

Bv6 taui7 di8y9, sy9 fa3fu7 ai2 by3.” A8da7 a7se9 dy4 y7 be8, Nuh foi5.  

5  Dy4be7 Nuh a7se9 A8da7 ba9 fai9fa9ba4 de7 taui9.  

6  Dy8 Nuh a7se9 u6 di9 600 be7 biy2 de7 da8dv9, bi8 be3di9 ba7 da8dv9, a5 be4dy4 y7 bi9kay8 de9.  

  

7  Dy4be7 y7 a7se9 a5 bi9kay7 se5. Dy4da8dv9 Nuh a7se9 si6 av7bv9 bv8ke7, so6 av7bv9 bv8ke7, si6 so6 av7bv9 

bv9 bv8ke7, fv7 si5 fo7 ta7 bi2bai6.  

8  Bai6 da8dv9, di9 a5 du8e9 a7se9 fa3fu7 au7 bv8 ba9. Bi8o4de8 di9 A8da7 bo9fo7 bay8e9, fi9 bv8ke7, bi8o4de8 di9 

a8fa7.8 A8da7 bvy7 ai7a9y9, bv8ke7,  

9  du3si7 da7ba3, di9 a5 kay8 du8 da7ba3, fa3fu7 a7se9 a9bv9 ai4 bv8ke7, fav9 bv8ke7, dy4dau4 au7 bv8 ba7 

da8dv9, a7se9 o9 a9. A7se9 A8da7 ba9 Nuh foi5e9, fai9fa9ba4 de7 baui3.  

Fv7 si5 fo7 bai6e9 ba9  

10  A7se9 dy4be7 u8 tu8i7u7 be7 ta8 da8dv9, y7 a7se9 ba9.  

11  Nuh a7se9 u6 di9 600 be4 biy2 da8dv9, bai3 bo4 be7 doe7 da8dv9, u8 tu8i7u7be8das7 fa5 be7, y7 av5ba7 

a7se9 a5 ta6fui8 be7, tai3. Dy8 y7 da8 bi9 bv9 by7fi9 a7se9 da8 ta6fui8 be7, u9 a9.  

12  Fi4au7 u7 du7e9, u8 e7ba3fu7du3 be7 ta3.  

13  U8 y7 be4 ba7e9 by7by9 du7be7, Nuh a7se9 bai6. Nuh bv8ke7, so6 av7bv9 baui7.8 Sem Ham Yafet bv8ke7, 

a7se9 bi9fi9ba6 de7 si6 av7bv9 fv7 si5 fo7 ta9bi2 da8bai6.  

14  Dy8 bai6 da8dv9, di9 A8da7 be7 bi8fa7 di8e9, fa3fu7 da8bai6. Di9 e9fo6 o8sy9 bv8ke7, da7to8 bv8ke7, di9 a5 

kay8 du8e9 bv8ke7, du3si7 fa3fu7 da8bai6.  

15-16  Di9 v4 foe7y9, kavy6 se9 du8e9 a7se9 fa3fu7 a9bv9 ai4 bi7si9 fav9 bi7si9 a7se9 dy4dau4 A8da7 ba9 

fai9fa9ba4 de7 be7 fa3fu7 bai6. A7se9 fa3fu7 bai6 da8dv9, fv7 si5 fo7 A8da7 Sai7Be5 be8 sai7 by8 tui4 ba9.  

Y7 a5 bi9kay8 be7, di9 fa3fu7 ai2e9 ba9  

17  U8 y7 be7 ba7e9, Nuh a7se9 bai6 da8dv9, y7 bay5 bv9 sa4 tai8 be8, bi7 bv9 sa4 u7 be8, u8 e7ba3fu7du3 be4 

ta3. A7se9 dy4dau4 se9 du7 da8dv9, y7 a7se9 fi8. Fi8 da8dv9, fv7 a7se9 o8 da8dv9, y7ta7 aui9 be7, bi9bi5.  

18  Y7ta7 aui9 be7, bi9bi4 da8dv9, y7 sa4dy4 a9 bv8ke7, i8si4ba7 be4 fi8 se9 bi9bi5. Dy8 fv7 by7fi9e9, y7di7 

da8bi9bi5.  

19  Y7 a7se9 i8si4ba7 be4 fi8 se9 bi9bi4 da8dv9, da8.4 be8 Au7 sa4dy4 fa3fu7 y7 bi9kay3. Da8.4 be8 da8 a4du8 

bay5bai5 de7y9, fa3fu7 y7 bi9kay3.  

20  Da8.4 y7 bi9kay7 da8dv9, fi4au7 bi9bi4 da8dv9, da8.4 fu5tae9 u6 baui8e9, ty7 a7bi4 di7ba3 be8das7 fai9fa9ba4 

se9 bi9bi4 da8dv9, y7 ai4 a7se9 fi4au7 bi9baui3.  

21  Dy4dau4 se9 bi4 da8dv9, di9 a2 kavy6 se9 du8e9 fa3fu7 ai5. Du3si7 da3ba3, da7to8 da3ba3, di9 e9fo6 o8sy9 

da7ba3, di9 a5 kay8 du8 da7ba3, di9 a2 av8 vy3 be7 du8 da7ba3, fai6 da3ba3, fa3fu7 ai2.  

22  Di9 a5 o8sy9 bv4sy9 fo7 fa3fu7 sui5.  

23  Dy4be9se9 di9 a5 bv9 A8da7 be7 a7se9 fa3fu7 ty7 fai6 da3ba3, di9 e9fo6 o8sy9 da7ba3, di9 a5 kavy6 se9 du8 

da7ba3, du3si7 da7ba3, fa3fu7 ai9si3toe3. Di4du7be7 Nuh boe4 du7be7, ty7 au7 bv8ke7, fvy5 oe8 di8y9, by7by9 

du7be7, sv4 be5.  

24  Sv4 be4 da8dv9, y7 a7se9 a5 bi9kay8 de7 da8dv9, u8 150 be7 ta3.   

FASAL 8  

Y7 A8da7 be7 su6e9 ba9  

1  Dy4be7 a5 a7se9 y7 bi9kay8 de7 da8dv9, A8da7 a7se9 Nuh v4 tai4 be7, bv8 bei4 de9. Di9 e9fo6 o8sy9 bv8ke7, 

da7to8 bv8ke7, di9 fa3fu7 au7 bv8ke7, fv7 si5 fo7ta7 bi2 be4y9, bv8ke7, v4 tai4 de9. V4 tai4 de7 da8dv9, A8da7 

a7se9 fo8 bo9fo7 toe5. Y7 sy9 su6 by3 da8be7, toe5.  

2  Toe4 da8dv9, y7 av5ba7 a5 ta6fui3 be7, tai8 be8y9, bv8ke7, y7 da8 o8sy9 bv8ke7, a7se9 fa8bi9. Dy4da8dv9 bi8 

a7se9 fav8fvy3.  

3  Fav8fvy8 da8dv9, bai3 di7ba3 doe4 be7, ta7 da8dv9, y7 a7se9 su6 se9 bau6.  

4  Nuh a7se9 u6 di9 600 be4 biy2 da8dv9, bai3 bo4 be7 doe7 da8dv9,  Dy4be7 u8 Nuh be7 by7.8 di9 biy2 di8y9 

bai3 tu8i7u7 doe4 be7.8, u8 tu8i7u7 be8das7 ta8 da8dv9, fv7 si5 fo7 ba7bv9 a7se9 a5 Ararat be7 da8.4 bi9be7 a5 

su6.  

5  Da8.4 a5 Ararat be7 a5 su6 da8dv9, y7 a7se9 e8ta8fau7 a9 bv8ke7, su6 se9 bau6 da8dv9, u8 Nuh be7 di9 biy2 

di8y9, a7se9 be3di9 bai3 se8fu7du3 doe8 be7, u8 bi7si9 fa4 be7, by7by9 du7be7, da8.4 fu5tae9 a7se9 o8 a3.  

A5 su6e9 ba9  

6  Da8.4 fu5tae9 a7se9 o8 da8dv9, u8 e7ba3fu7du3 be7 ta8 da8dv9, Nuh a7se9 dei8 bo4du8 ka5 au7 be7 taui7 

di8y9, ta9tav6.  

7  Ta9tav6 da8dv9, ky7.8 bi7si9 boe5. Boe2 da8dv9, ui7.8 be7, fv4fa7 se9 du3. Dy4be7 i7 bv9 e8ta8fau7 ba7 bv9. 

Dy4da8dv9 y7 a7se9 be3di9 du8av5 du8 su6.  

8  Dy4be7 ta9fu6 bi7si9 bv8ke7, boe5. Nuh ba7bv9 a7se9 v4 bv8 tai9 “Y7 su6 ba3? su6 ae9 ba3?” da8be7.8, ta9fu6 

a7se9 boe5.  

9  Boe2 du7be7, bi8 au7 be7 fu7e9 ae6 da8dv9, e8ta8fau7 be8sy9 fv7 si5 fo7 be7, Nuh bv8 bai3. Dy4da8dv9 Nuh 

a7se9 fo9bi3 o9 a9. Y7 fi4au7 su6 ae7 da8dv9, dy5.  

10  Ta9fu6 e8ta8fau7 ba7 da8dv9, a7se9 u8 tu8i7u7 be7 ta8 da8dv9, e8ta8fau7 boe5.  

11  Boe2 be7 bai3 u7 da8dv9, e8ta8fau7 be8sy9 Nuh bv8 bai6. Nuh bv8 bai6 da8dv9, u8 i9 o7su9 fo7 tof3 be7y9, 

au7 be7 fav4 be7, u8 by4 be7, be8sy9 bo9fo7 da8bai6. Bo9fo7 da8bai6 da8dv9, Nuh a7se9 doe8 be7.8, “Ay8. Y7 

be7, su6 de9, u8 o7su9 a7se9 o8 di8 y3 dy5.”  

12  Dy4be7 a7se9 bv8 bai4 de8 so7 u8 tu8i7u7 be7 ta8 da8dv9, ta9fu6 e8ta8fau7 boe5. Boe2 du7be7, e8ta8fau7 au7 

bv8 ba7 ae7 da3.  

13  Dy4be9se9 Nuh a7se9 di9 601 biy2 da8dv9, bai3 bi7si9 doe4 be7, u8 bi7si9 ta8 da8dv9, y7 a7se9 ay7.8be8 a5 

su6 a9. Ay7.8be8 a5 su6 da8dv9, Nuh a7se9 ui8 fi8 ta9tav6 be7, fe6 toe5. Fe6 toe4 da8dv9, y7 a7se9 ay7.8be8 a5 

su6 da8dv9, doe9.  

14  Dy4be7 Nuh a7se9 di9 601 be4 biy2 da8dv9, bai3 bo4 be7 u8 27 baui8 da8dv9, a5 a7se9 fi4au7 y7 su6 a9.  

Fv7 si5 fo7 be7si9 bau6e9 ba9  

15  Dy4be7 A8da7 a7se9 Nuh foi5.  

16  “Fv7 si5 fo7 be7si9 be7, bau6 dy3. Di9 sa4dy4 si6 du7sy9 bv8ke7, so6 du7sy9 bv8ke7, si6 so6 du7sy9 bv9 

bv8ke7, bau6 dy3.  

17  Dy8 di9 kavy6 se9 du8e9, da9 bv8ke7 de7y9, fa3fu7 du3si7 fa3fu7 di9fe7 a5 kay8 du8e9 fa3fu7 bav9da4 se9 

da8bau6 dy3. Di9 ba7bv9 sy9 fa3fu7 a5 av8 vy3 be7, kavy6 se9 du3. Dy8 sy9 so6 by7.8 be7, a9 bv8ke7, ka6di8 

be7 baui8 bv3.”  

Di9 e8ta8fau7 ae5e9 ba9  

18  Dy4da8dv9 Nuh a7se9 be4dy4 so6 av7bv9 bv8ke7, si6 av7bv9 bv8ke7, si6 so6 av7bv9 bv9 bv8ke7, a7se9 bau6.  

19  Dy8 bau6 da8dv9, di9 a5 kavy6 se9 du8e9 fi9 da6 fa3fu7 be4y9, e9fo6 o8sy9 da7ba3, a5 kay8 du8 da7ba3, 

du3si7 da3ba3, fa3fu7 da8bau6.  

20  A7se9 bau6 da8dv9, fe3ki9 a9fa3 be7, Nuh a7se9 bi8 di9 A8da7 be8sy9 be7 bay8e9 a7se9 bi7si9 be7 taui9. 

Taui7 da8dv9, di9 A8da7 be7 bvy7e9 fi9 fa3fu7 da7to8 da3ba3, du3si7 da3ba3, a7se9 vy3 be7, di8 da8dv9, 

bi9bay9. Bi9bay7 da8dv9, A8da7 Sai7Be5 bo9fo7 bay3.  

21  A8da7 Sai7Be5 bo9fo7 bay8 da8dv9, A8da7 a7se9 be8 su8 a7se9 au8si9. Au8si7 da8dv9, su8 da9ki3 au7 be9. 

Su8 da9ki6 da8dv9, A8da7 au7 sai7 v4 bi8fa9 “Ay8. A9 a7se9 da6 a5 y7 bi9kay8 be7, i7be4 bay4e9, ba7bv9 ty7 

fai6 a5 bv9 si4 be7 bv8ke7, so6 ko4du8 be7 bv8ke7, fe7be4 du8e9 sv4 v4 da3 be7, da8du8 be8 du7be7, A9 to6 

ty7 fai6 fe7be4 du8e9 v4 tai5 be7.8, a5 e8ta8fau7 dy4dau4 i7be4 bay4 ae5. Dy4be7 di9 a2 kavy6 se9 du8e9 

by7fi9e9, Bv6 to6 e8ta8fau7 da6 y7di7 ai5e9 fai9fa9ba4 de7 ai2 ai9 y3.  

22  A5 Bv6 ai4 ae2 bi7 da8dv9, u8 bi8o4de8 di9 be4 ai7 bv9, u8 bi8o4de8 di9 tai9 be4 o7 bv9, by7fi9e9 to6 te8 be7 

fav8fvy8 ae5. Dy8 u8 bi8o4de8 a5 ta9u7 be7 baui8 bv9. U8 bi8o4de8 a5 di8 be7 baui8 bv9. U8 bi8 ba7e9, baui8 

bv9. U8 da8sui6 de9 baui8 bv9. O3tu7 bv9 baui8 bv9. Da8fai5 de7 baui8 bv9. Dy4dau7e9 by7fi9e9 to6 ai2 ae5.”   

FASAL 9  

Di9 bav9bay7e9 bv8ke7, bo8ba8e9 bv8ke7, ba9  

1  Dy4be7 A8da7 a7se9 Nuh bv8ke7, so6 av7bv9 bv8ke7, da9ki3 bo9fo7 bav9bay9. A7se9 dy4 y7 be8, foi5. “So6 te6 

dy3. Dy4be7 fay6 i7 dy3. A5 av8 o7 dy3.  

2  Dy4be7 di9 a2 kavy6 se9 du8e9 bv8ke7, du3si7 bv8ke7, fi9 bv8ke7, di9 doe4 i8ba8 be7, ba8day8 se9 du8 by3. Di9 

ba7bv9 Bv6 fa3fu7 di9 oi5 bay2 bay9 a9.  

3  Dy4be7 di9 sa7 bv9 da6sy9 A9 be7 da6 da9fe7 bav9bay7e9, ai9y5. Di9 o7su9 fo7 Bv6 a7se9 u6 da9 ti2 be9se9, 

da6da8 by7fi9e9, di9 fa3fu7 fe6si6 be7, kavy6 se9 du8e9, Bv6 da9 ti2. Sy9 da9 sa8 by3. Dy4da8dv9 da9 ti2.  

4  Dy8 da9 sa7 da8dv9, ta9 sv4 sa8 dy3. Vy8 dy4sy7 sa8 day3. Vy8 av7bv9 au7 be4 u6 fe6si6 be7, kavy6 se9 du8 

be9se9, da9 dy4sy7 sa8 day3.  

5  Dy8 vy8 da6sy9 da9 be4 fe6si6 be7, kavy6 se9 du8 be9se9, di9 e9fo6 o8sy9 da9 be4 sa8 da8dv9, da9 be4dy4 

fi4au7 sui4 ba3, dy8 ty7 fai6 da9 fi4au7 di4 be7, sui4 ba3, Bv6 fi4au7 bv8 av3. Di9 te8bai5 de8de7, da9 be4 fe7 

be4 di8e9, Bv6 av8 fa9si3 i7be4 bay4.7 se5.  

6  Dy4be9se9 dy4 y7 be8 ba9 ty7fe7 fvy8 dy3. `Di9 te8bai5 de8du7 v3 y8 fai6 be4 fe7be4 di8e9, sa4dy4 av8 fa9si3 

di8 dy3. Da9 fai6 A8da7 be7 Au7 fe6 fai9fa9ba4 de7 taui7 be9se9, sa4dy4 fi4au7 di8 dy3.’ Dy4 y7 be8, ba9 ty7fe7 

fvy8 dy3.  

7  Dy4be7 da9 ba7bv9, so6 te6 dy3. Dy4be7 fay6 i7 dy3. A5 av8 vy3 be7, sy9 te8dau4 de7 oi7.8 i4 ae7 bv3.” A8da7 

a7se9 dy4 y7 be8, Nuh foi5.  

A8da7 kay4bv9 tae8 ba9 bi8 fi4au7 av7bv9 du8fo7 bi7e9 ba9  

8  Dy4be7 A8da7 a7se9 da9ki3 bo9fo7 bav9bay7 be8, ba9 bi8 fi4au7 av7bv9 Nuh bv8ke7, so6 fi9 av7bv9 bv8ke7, 

bvy7 be7, foi5.  

9  “Ba9 bi8 fi4au7 O8sy9 Bv6 da9 bv8ke7, bi6ta9 da6sy9 bv8ke7, bvy4.7 se5.  

10  Dy4be7 di9 da9 u6 fv7 si5 fo7 ta9da3 de8di8y9, Bv6 ba9 bi8 fi4au7 O8sy9 bv8ke7, bvy4.7 se5. Du3si7 da3ba3, 

da7to8 da3ba3, di9 e9fo6 du8 da7ba3, di9 a2 kavy6 se9 du8 da3ba3, da9 fai6 da3ba3, Bv6 fa3fu7 bv8ke7, av8 

bvy4.7 se5.  

11  Ba9 bi8 fi4au7 O8sy9 Bv6 da9 bv8ke7, bvy7e9, ai9y5. Di9 a2 kavy6 se9 du8e9, A9 to6 e8ta8fau7 y7di7 ai2 ai7 y3. 

A9 to6 e8ta8fau7 y7 a5 bi9kay8 toe4 be7 a5 fa3fu7 di9 ai2 ai7 y3.” A8da7 a7se9 dy4 y7 be8, ba9 bi8 fi4au7 

au7bv9 ty7 foi5.  

12  Dy4be7 A8da7 a7se9 ba9 bi8fa9. “Ba9 bi8 fi4au7 Bv6 da9 bv8ke7, bvy7e9, ba7bv9 Bv6 da9 bv8ke7, bi6ta9 

da6sy9 bv8ke7, av7ta7 bvy7 be9se9, A9 to6 bv8 bei7 ae2 bi7 ai9 y3. Bv6 fi4au7 bi7 se5. Dy4da8dv9 ai8 bi7si9 Bv6 

da9fe7 da8bi7 be7 bi7 se5.  

13  Kai5bv9 tae6 by7by9 du7be7, Bv6 da8bi7 bay7 se5. Bv6 da8bi7 bay7 da8dv9, sy9 da9 doe8 be7.8, ba9 bi8 fi4au7 

O8sy9 da9 Bv6 to6 e8ta8fau7 y7di7 ai2 ai7y9, dy4 y7e9, sy9 da9 dy4dau4 v4 tai5 de7 bv3.  

14  Dy4be7 O8sy9 sai7 A9 be3di9e8 da8bi7 a9fa6 da8dv9, kai5bv9 tae6 Bv6 da8bi7 ka2 toe4 da8dv9,  

15  ba9 bi8 fi4au7 O8sy9 Bv6 da9 bv8ke7 bvy7e9, A9 sai7 v4 tai4 de7 se5. A9 v4 tai5 be7.8, y7 Bv6 to6 e8ta8fau7 a5 

bi9kay8 toe4 da8dv9, da9 bv8ke7, di9 a5 kavy6 se9 du8e9 bv8ke7, ai2 ae5.  

16  Kai5bv9 tae6 A9 be7 da8bi7 be4e9, sy9 Bv6 doe8 be7.8, ba9 bi8 fi4au7 O8sy9 Bv6 da9 bv8ke7, di9 a5 kavy6 se9 

du8e9 bv8ke7 bvy7e9, Bv6 i7a7 v4 tai5 be7, da9 ai2 ae2 bi7 by3.”  

17  Dy4be9se9 A8da7 a7se9 dy4 y7 be8, kai5bv9 tae6 ty7 ti5. “Kai5bv9 tae6 ba7bv9 Bv6 da9 fi9 a5 bay2be7 fe6si6 

be7 du8e9, ti4 be7.8, ba9 bi8 fi4au7 O8sy9 du8fo7 bi9. Sy9 da9 doe4 be7.8, ba9 bi8 fi4au7 O8sy9 v4 tai4 bv3.” 

A8da7 a7se9 dy4 y7 be8, Nuh foi5.  

Nuh so6 av7bv9 da9ki3 bo9fo7 bav9bay7e9 i7 bv8ke7, bay4e9 ba9  

18  Dy4be7 Nuh so6 av7bv9 fv7 si5 fo7ta7 bi2 be4 du7be7, i3e9 o7su4 Sem Ham Yafet boe5. Dy8 Ham ba7bv9 a4 

av4 Kanaan be8sy9.  

19  So6 baui7.8 ba7bv9 du7be7, Nuh be8sy9 e9 fi9 ba7bv9 du7be4 a5 fa3fu7 ty7 baui3.  

20  Dy8 Nuh ba7bv9 ty7 di9 ai7 se9 du8e9, fi9. Dy8 a7se9 di9 ai7 da8dv9, au7 ba7bv9 da8du7 u8 tai9 tai5 o7su4 

anggur ty7 be4 v4 bv8 dui8e9, o4bi9 ai7 se9 du3.  

21  Ai7 da8dv9, a7se9 tai9 baui8 da8dv9, a7se9 fvy4 be7, tai5 a7se9 sa3. Tai5 fu7 sa8 da8dv9, a7se9 fe6 i9. Fe6 i7 

da8dv9, a7se9 sa6i8 ae6 ui7 tai5 de9.  

22  Sa6i8 ae6 tai5 de7 da8dv9, so6 av7bv9 Ham a4 av4 Kanaan be8sy9 a7se9 a4 av7bv9 be7 ae6 tai5 de7 da8dv9, 

doe9. Doe7 da8dv9, bi8 a7se9 bai6 y3 av7bv9 bo4 bi8 bai9.  

23  Ty7 bo4 bi8 bai7 da8dv9, ty7 bo4 a7se9 sa6i8 vy3 be7, a4 av7bv9 doe7 ae2 fui2 da3 be7, fay6 be8sy9 a4 av7bv9 

tai9fo9. Dy8 tai9fo7 da8dv9, fe6 ty4 tai9fo7 be7, be7si9.  

24  Dy4be7 Nuh a7se9 fe6 i7 be7, v4 taui9. V4 taui7 da8dv9, bi8 au7 fe6 i7 da8dv9, so6 av7bv9 so6 tui7 y7 be4 

sui6y9 be8 doe8y9, au7 a7se9 bi8bay5.  

25  Bi8bay4 da8dv9, au7 a7se9 ba9 bi8fa9 be7, so6 Ham be8sy9 i7be4 bay5. “Ham fv3 sai7 o8sy9 dy4dau7 be9se9, 

Kanaan so6 av7bv9 o7su4 Ty7Oi5Bay2Be5 be3di9 i7be4 baui8 by3. Au7 be4dy4 fi9 boi9 av7bv9 oi5 bay2be7 di9 

i7be4 taui7 se9 du8 by3.”  

26  Dy4be7 Nuh e8ta8fau7 ba9 bi8fa7 be8, Sem Yafet ty7 fi9 av7bv9 da9ki3 bo9fo7 bav9bay9. “A8da7 Sai7Be5 

Sem be7 oi5 bay2be7 du8e9, Au7 o7su9 a9 bi9bay9 a9y3. A sv4 da9ki3 bi8fa7 se9 du8 a9y3. Dy4be7 Kanaan 

ba7bv9 sa4 Sem oi5 bay2be7 di9 bo9fo7 taui7 se9 du8 by3.  

27  Dy4be7 Yafet o7su4 a9 Fay6Day8 ba8e9 boe5, A8da7 be7 a5 bi6ta9 av7bv9 bo9fo7 fay6 day8 se9 du8 by3. 

Dy4be7 au7 ui8 Sem be8sy9 baui8 be7, au7 bv8ke7, ta8 by3. Dy4be7 di9 Yafet be8sy9 Kanaan by7fi9e9, au7 

oi5 bay2 du8 be8, bo9fo7 taui7 se9 du8 by3.” Nuh a7se9 dy4dau4 so6 av7bv9 foi5.  

28  Dy4 y7 a7se9 a5 bi9kay8 du8, Nuh a7se9 di9 350 be7 biy2 di3. Di4de8 di9 950 biy2 be8du7, au7 sui5.   


